Аналіз урока беларускай мовы, праведзенага ў 6 класе

Тэма ўрока: Арфаэпічныя і арфаграфічныя нормы беларускай мовы

Мэта ўрока: Узнавіць і паглыбіць веды пра лексічныя, арфаэпічныя і 

арфаграфічныя нормы беларускай мовы; выпрацоўваць уменне правільна і дарэчы карыстацца арфаэпічнымі і арфаграфічнымі нормамі ва ўласным вусным і пісьмовым маўленні, бачыць парушэнні норіаў у вуснай і пісьмовай літаратурнай мове, захоўваць літаратурныя і этычныя нормы ва ўласным маўленні; спрыяць узбагачэнню слоўнікавага складу  мовы вучняў.

Тып урока: Урок паўтарэння і абагульнення вывучанага.

 Тэма ўрока вывучаецца ў межах раздзела “Паўтарэнне вывучанага ў 5 класе”. Такім чынам, матэрыял для вучняў не новы, яны знаёміліся з нормамі беларускай літаратурнай мовы ў 5 класе. На папярэднім уроку вучні ўзнавілі свае веды аб лексічных нормах беларускай літаратурнай мовы, мэта дадзенага ўрока – замацаваць уменне карыстацца лексічнымі нормамі і ўзнавіць і паглыбіць веды пра арфаэпічныя і арфаграфічныя нормы беларускай мовы.
Структура ўрока адпавядае тыпу і складаецца з наступных этапаў: 

І Арганізацыйны момант
ІІ Паўтарэнне і абагульненне вывучанага
ІІІ Падагульненне

IV Дамашняе заданне
V Выстаўленне і каменціраванне адзнак

Арганізацыйны момант крыху зацягнуўся з-за спазнення вучняў на ўрок, якое настаўніца не пакінула без увагі і дзе жартам, дзе сур’ёзна  прымусіла  вучняў, якія спазніліся, адчуць пачуццё сораму. Тым больш, што настаўніца, вітаючыся, звярнула ўвагу вучняў на прысутнасць гасцей на ўроку і тым самым без слоў дала ўстаноўку, што на сённяшнім уроку неабходна быць уважлівымі і паказаць сябе з найлепшага боку. Вучні былі падрыхтаваныя да ўрока, усё неабходнае ляжала ў іх на партах. Настаўнік на перапынку падрыхтаваў дошку, на якой былі запісаны асобныя словы і сказы,  але гэта было закрыта, каб не адцягваць увагу вучняў і адкрыць у патрэбны час. У пачатку ўрока на адваротным баку дошкі вучні бачылі толькі дату і словы Класная работа.
Другі этап урока Паўтарэнне і сістэматызацыя ведаў пачаўся з праверкі хатняга задання. На дом быў зададзены пераклад слоў з рускай мовы на беларускую, за які кожны вучань павінен атрымаць адзнаку. Але перш чым сабраць сшыткі, настаўніца пацікавілася ў вучняў, якія словы пры перакладзе былі незразумелыя, якія выклікалі цяжкасці. Гатовых адказаў настаўніца не давала, а з дапамогай прыёмаў працы са слоўнікам, вызначэння фанетычных асаблівасцей беларускай мовы ў выглядзе працы з аднаструктурнымі словамі з прыстаўнымі галоснымі і зычнымі, пераконвала вучняў у правільнасці таго ці іншага перакладу слова. Толькі пасля такой сумеснай працы вучні здалі сшыткі на праверку.
Прадаўжаючы ўрок, настаўніца прапанавала вучням працу са словамі, якія былі ўжыты імі ў хатнім перакладзе, з мэтай замацавання правільнага ўжывання блізкіх па значэнні слоў у залежнасці ад іх семантыкі. Настаўніца раскрыла дошку, дзе з аднаго боку былі запісаны такія словы як кут, куток, вугал, рог, а з другога – сказы з прапушчанымі словамі.  Вучням неабходна было, карыстаючыся прыёмам падстаноўкі, уставіць правільнае па сэнсе слова на прапушчанае месца ў сказе. Для дадзенай працы прапанаваліся тры сказы, і тры вучні ў вуснай форме абгрунтавалі свой выбар. Вучні справіліся з дадзеным заданнем даволі хутка і правільна, пры гэтым была звернута ўвага на адрозненне ў значэнні слоў елка / ёлка. У якасці дадатковага задання вучням неабходна было выпісаць са сказаў словазлучэнні з устаўленымі словамі з мэтай замацавання правільнага ўжывання дадзеных слоў у залежнасці ад іх семантыкі і падвядзення вучняў да вывада аб неабходнасці лексічных норм. Дадзены вавад вучні робяць самі, дзякуючы ўмеламу падвядзенню іх да гэтага настаўніцай.
З мэтай замацавання і праверкі разумення і неабходнасці лексічных норм настаўніца прапанавала працу са словамі, змешчанымі яшчэ на адным баку дошкі. Неабходна было скласці словазлучэнні з прапанаванымі словамі, каб было зразумела іх лексічнае значэнне. Такім чынам, патрэбна было тлумачыць слова не шляхам перакладу, а карыстаючыся прыёмам яго апісання. 2 – 3 словазлучэнні неабходна было запісаць у сшыткі. 

У выніку гутаркі з вучнямі настаўніца падводзіць іх да адказу на пытанне – Чаму вучаць нас лексічныя нормы? і лагічна падводзіць вучняў да тэмы ўрока пытаннем – Якія яшчэ нормы сучаснай беларускай літаратурнай мовы вам вядомы? Тэма ўрока  “Арфаэпічныя і арфаграфічныя нормы беларускай мовы” запісваецца ў сшыткі. 
Узнаўленне арфаэпічных і арфаграфічных норм праводзіцца на матэрыяле абыгрывання лексічнага значэння слоў. Настаўніца ў сваю чаргу звяртае ўвагу вучняў на неабходнасць карыстання арфаграфічным, тлумачальным слоўнікамі, у якіх падаюцца словы з правільным напісаннем і пазначэннем націску, а таксама звяртаецца ўвага на складаныя ў вымаўленні спалучэнні гукаў. 
Паколькі прадметам увагі арфаэпіі з’яўляецца гукавы (фанетычны) бок маўлення, то належнае месца займаюць практыкаванні, якія патрабуюць вуснай формы працы. Спачатку настаўніца прапануе ўспомніць гукі і іх вымаўленне (напрыклад, шыпячыя і свісцячыя) шляхам акустычнага прыёму, затым – гульню “правільнае / няправільнае вымаўленне слоў”. Калі настаўніца правільна вымаўляе слова, вучні падымаюць правую руку, калі няправільна – левую. Такім чынам, ствараюцца ўмовы для асэнсаванага засваення нормаў арфаэпіі і выхоўваецца патрэбнасць у імкненні да маўленчага эталона. У той жа час форма гульні спрыяе складанню эмацыянальнага настрою, які актывізуе вучэбны працэс, паколькі адначасова ўдзельнічаюць усе вучні. Неабходна заўважыць, што ўсе вучні актыўна ўдзельнічалі, правільна падымалі руку, памыляліся толькі 1 – 2 з іх. 
Наступнай формай працы быў выбарачны дыктант. Каштоўнасць выбарачнага дыктанта ў тым, што ён выключае магчымасць механічнага запісу, значна эканоміць час. Мэта дадзенага дыктанта – праверыць уменне вучняў успрымаць на слых і размяжоўваць колькасць гукаў і літар у словах, тым самым выпрацоўваліся арфаэпічныя і арфаграфічныя нормы. Неабходна, карыстаючыся прыёмамі параўнання і супастаўлення, размеркаваць у першы слупок словы, у якіх больш літар,  а ў другі – у якіх больш гукаў, словы, у якіх колькасць гукаў і літар супадае, запісваць не трэба. 
На жаль, фанетыка-арфаграфічны аналіз слоў, запланаваны настаўніцай, не быў праведзены па прычыне зацягнуўшагася арганізацыйнага моманту.

Трэці этап урока Падагульненне настаўніца правяла ў форме рэпрадуктыўнай гутаркі. Пытанні былі прадуманыя і ахапілі ўсе аспекты мэты ўрока. Вучні стараліся даваць разгорнутыя адказы. 
Дамашняе заданне (практыкаванне ў падручніку) было растлумачана, але, на жаль, пасля званка, што знізіла яго эфектыўнасць, бо дзеці ў падручнікі не зазірнулі. А вось адзнакі за ўрок іх цікавілі, і яны абступілі настаўніка, высвятляючы, што, каму паставілі. Такім чынам, этап урока Выстаўленне і каменціраванне адзнак адсутнічаў.
Паводле выкарыстанага дыдактычнага матэрыялу гэта быў урок працы са словам. Настаўніца ўмела падабрала матэрыял і прадумала паслядоўнасць яго падачы. Былі падабраны такія заданні, якія скіроўвалі вучняў на ўзбагачэнне свайго слоўнікавага запасу, на асэнсаванне прыведзеных слоў з мэтай далейшага выкарыстання іх ва ўласным маўленні. Дзякуючы выкарыстанню метаду гутаркі і такіх прыёмаў як праца са слоўнікам, падбор аднаструктурных слоў, пераклад, падстаноўка, лексічны аналіз, прыём апісання, акустычны прыём, параўнанне і супастаўленне, урок дасягнуў сваёй мэты, не гледзячы на пэўныя недакладнасці. Змест урока поўнасцю адпавядаў тэме і мэце.
На працягу ўсяго ўрока назіраліся добрыя эмацыянальныя адносіны паміж настаўніцай і вучнямі. Было відавочна, што вучні разумеюць і прымаюць настаўніка, што, у сваю чаргу, спрыяла актыўнай і зацікаўленай працы вучняў. У той жа час настаўніца трымала ў полі зроку ўсіх вучняў, што таксама спрыяла актыўнасці. Выпрацоўцы лексічных, арфаэпічных і арфаграфічных норм ва многім спрыяла бездакорная, узорная мова самой настаўніцы.
Назіраецца ўменне вучняў хутка ўключацца ў працу, падтрымліваць патрэбны тэмп і настрой урока. Клас вызначаецца ўсвядомленай працоўнай дысцыплінай. Змест урока і выкарыстаныя метады і прыёмы навучання з’арыентаваны на ўзнаўляльную дзейнасць вучняў.
 + адказы на пытанні (пытанні гл. на с. 100 - 102 у кнізе Ляшчынская В.А., Смыкоўская В.І. Педагагічная практыка студэнтаў-філолагаў.  – Мн., 1983).

